
Përmbledhje e shkurtër mbi hartimin e dokumentit

Strategjia Qeveritare për Bashkëpunim me Shoqërinë Civile 2026–2031 dhe Plani i Veprimit 2026–2028

Strategjia Qeveritare për Bashkëpunim me Shoqërinë Civile 2026–2031 pasqyron angazhimin e ripërtërirë të Republikës së Kosovës për krijimin e një mjedisi të favorshëm për organizatat e shoqërisë civile (OSHC), forcimin e qeverisjes pjesëmarrëse dhe promovimin e institucioneve publike gjithëpërfshirëse, transparente dhe të përgjegjshme.

Strategjia është zhvilluar përmes një procesi gjithëpërfshirës dhe konsultativ, duke përfshirë përfaqësues të institucioneve qeveritare dhe palë të interesit nga shoqëria civile. Ajo adreson sfidat sistemike të identifikuara gjatë zbatimit të Strategjisë 2019–2023, si dhe reflekton prioritetet kombëtare në zhvillim dhe kërkesat që rrjedhin nga procesi i integrimit evropian.

Ky angazhim i ripërtërirë nënvizon rolin thelbësor të shoqërisë civile si partner kyç në forcimin e demokracisë, zhvillimin e qëndrueshëm dhe avancimin e reformave në kuadër të integrimit në Bashkimin Evropian. Përmes kësaj strategjie, Qeveria e Republikës së Kosovës riafirmon përkushtimin e saj për ta avancuar bashkëpunimin ekzistues në një partneritet të mirëfilltë dhe me ndikim real.

Procesi i hartimit është zhvilluar në përputhje me udhëzimet e Bashkimit Evropian dhe praktikat më të mira ndërkombëtare, duke reflektuar gatishmërinë e Qeverisë për reforma dhe bashkëpunim të strukturuar. Në nivel rajonal, Kosova vazhdon të dallohet për një mjedis relativisht të qëndrueshëm për shoqërinë civile, megjithëse mbeten sfida të përbashkëta, si: nevoja për konsultime kuptimplota publike, qëndrueshmëria financiare e OSHC-ve, rritja e angazhimit qytetar dhe promovimi i vullnetarizmit.

Këto sfida theksojnë nevojën që Strategjia 2026–2031 të fokusohet jo vetëm në përmirësimin e kuadrit ligjor, por edhe në zbatimin efektiv të politikave, përfshirjen gjithëpërfshirëse, financimin e qëndrueshëm dhe forcimin e llogaridhënies institucionale, në përputhje me standardet evropiane dhe ndërkombëtare.

Strategjia përcakton katër objektiva strategjike:
· Krijimi i një mjedisi të favorshëm për pjesëmarrjen e publikut në hartimin e politikave;
· Rritja e qëndrueshmërisë së OSHC-ve përmes financimit transparent dhe të diversifikuar;
· Zhvillimi i praktikave dhe procedurave për kontraktimin e OSHC-ve në ofrimin e shërbimeve publike;
· Rritja e vullnetarizmit në programet me përfitim publik.

Secili objektiv mbështetet nga masa konkrete, tregues të performancës dhe një kornizë monitorimi, e koordinuar nga Zyra për Qeverisje të Mirë (ZQM) në kuadër të Zyrës së Kryeministrit. Zbatimi dhe mbikëqyrja e Strategjisë do të realizohen në partneritet me Këshillin për Bashkëpunim Qeveritar me Shoqërinë Civile, përmes raporteve vjetore të progresit, mekanizmave të konsultimit publik dhe vlerësimeve afatmesme.

Ky kuadër strategjik kontribuon në axhendën e përgjithshme të reformave të Kosovës dhe është i përafruar me Udhëzimet e DG ENEST për Shoqërinë Civile 2021–2027, duke synuar forcimin e rolit të shoqërisë civile në rrugën e Kosovës drejt anëtarësimit në Bashkimin Evropian. Të katër objektivat janë në përputhje të plotë me objektivat prioritare të përcaktuara në Udhëzimet e DG ENEST për mbështetjen e Bashkimit Evropian për Shoqërinë Civile në Vendet e Zgjerimit (2021–2027). Ato adresojnë reforma komplekse dhe të ndërlidhura të politikave publike, të cilat, të marra së bashku, kontribuojnë në krijimin e një mjedisi më të favorshëm dhe funksional për shoqërinë civile në Kosovë.

Qëllimi i konsultimit

Qëllimi kryesor i procesit të konsultimit për Strategjinë dhe Planin e Veprimit është që Zyra e Kryeministrit/Zyra për Qeverisje të Mirë të ofrojë një mekanizëm transparent për grupe të ndryshme të interesit, përmes të cilit ato mund të shprehin opinionet dhe vlerësimet e tyre.

Për këtë arsye, Qeveria e Republikës së Kosovës ka vlerësuar se konsultimi online me grupet e interesit përbën një nga format më efektive të procesit të politikë bërjes, duke kontribuar drejtpërdrejt në përmirësimin e cilësisë së dokumenteve strategjike.

Të gjitha komentet, rekomandimet dhe alternativat e propozuara në lidhje me dokumentin e bashkëngjitur do të analizohen dhe, brenda një afati sa më të shkurtër, do të publikohen dhe inkorporohen në Strategjinë dhe Planin e Veprimit, sipas vlerësimit institucional.

Ku dhe si duhet t’i dërgoni kontributet tuaja me shkrim

Afati për dorëzimin e kontributeve me shkrim në kuadër të procesit të konsultimit për Strategjinë Qeveritare për Bashkëpunim me Shoqërinë Civile 2026–2031 dhe Planin e Veprimit 2026–2028 është nga 13 janar 2026 deri më 04 shkurt 2026, deri në orën 16:00.

Komentet duhet të dorëzohen në formë elektronike në adresat: trendelinë.dreshaj@rks-gov.net; saranda.krasniqi@rks-gov.net; getuar.rexhepi@rks-gov.net; si dhe përmes Platformës për Konsultime Publike: https://konsultimet.rks-gov.net/ në seksionin përkatës për komente të përgjithshme dhe specifike.

Strategjia Qeveritare për Bashkëpunim me Shoqërinë Civile 2026–2031 dhe Planin e Veprimit 2026–2028 janë të bashkëngjitura dhe të qasshme në platformë.

Të dhënat për dorëzimin e komenteve

Ju lutemi që komentet tuaja të dorëzohen duke përfshirë informacionet e mëposhtme:
Emri i personit ose organizatës që paraqet komentet;
Fushat kryesore të veprimit të organizatës; dhe 
Informatat e kontaktit (adresa, e-maili, numri i telefonit).

